Misgekykte/Naamlose karakters (Matteus 2:1-12)

Dit is nou daardie tyd van die jaar...kersbome,
kersmusiek, adventskranse, kersfeespartytjies,
vakansiebeplanning en familie kuiers....

So midde hierdie chaos van hierdie tyd van die
jaar is kerskonserte en kinderkersspelle
dikwels hoogtepunte in skole en kerke se
kalenders.

‘n Kinderkersspel help ons om oor kersfees te
dink as ‘n pragtige mooi verhaal.

Ons dink graag oor Kersfees, as 'n pragtige
verhaal, 'n verhaal waarin alles wonderlik mooi
is, 'n verhaal wat ons roer en ons verplaas na
'n wéreld van geluk, 'n idilliese wéreld vol
vreugde, 'n sprokieswéreld, waar alles goed en
reg en mooi is, en waar God naby die mense
woon. So dikwels is dit ook mense se verlange
in Kerstyd, dat ons net so vir ‘n paar dae van
die jaar al die nare realiteite van die lewe
(oorlog, geweld, magsmisbruik, familie twis,
ingewikkelde verhoudings ens) eenkant sit en
mense vir ‘n paar dae in vrede en vreugde kan
saam leef en net vergeet van wat sleg is en net
die goeie en mooi onthou...

Ons maak dikwels van die geboorteverhaal so
'n sprokiesverhaal wat ons kan wegneem uit
hierdie wéreld, vir ten minste so paar dae van
die jaar.

'n Sprokie het immers met die harde, konkrete
werklikheid van elke dag nie veel te make nie.
Dit gaan oor 'n ander wéreld, 'n wéreld waarin
die mense altyd lank en gelukkig saam woon.
Aan ons eie swaar en stryd elke dag maak dit
geen verskil nie, behalwe dat dit ons 'n kort
tydjie daarvan laat vergeet. Maar as die storie
verby is, klaar vertel is, 'n paar dae later is
mens weer terug in die harde werklikheid van
oorloé, geweld, ingewikkelde verhoudings en
moeilike dinamikas.

Goddank! — die Kersevangelie is nie ‘n sprokie
nie! Dit is geen droom nie. Nee, die
Kersboodskap is geskiedenis! Dis feite! Dis
werklikheid! Dis die waarheid! Dit speel nie in
'n wonderlike droomweéreld af nie, maar in
hierdie wéreld. Dit het gebeur, op hierdie
aarde, tussen mense soos ons, met gewone
mense soos ek en jy!

Dit wil die Evangelieskrywers baie duidelik
maak en ons sien dit veral in die weergawes
van Matteus en Lukas.

Matteus begin sy beskrywing met: Jesus is in
Bethlehem in Judea gebore tydens die regering
van Koning Herodus. Hy begin nie sy
beskrywing van die geboorte van die Here
Jesus met “Eendag, lank lank gelede” nie —
want sé begin stories, sprokies...

Matt 2:1 Jesusis in Bethlehem in Judea gebore
tydens die regering van Koning Hedodus.

Lukas begin sy beskrywing van Jesus se
geboorte met ‘'n verwysing na die beroemde
keiser Augustus van Rome, en met vermelding
van Sirenius, die goewerneur van Sirié.

Luk 2:1 In daardie tyd het Keiser Augustus 'n
bevel uitgevaardig dat 'n volkstelling in die hele
ryk gehou moet word. Hierdie eerste
volkstelling het plaasgevind toe Sirenius
goewerneur was in die provinsie Asié.

Hulle noem dit nie net ter wille van datering
nie, maar veral omdat hulle ons daarmee iets
wil vertel van God! Hulle wil vir ons sé: ons God
kom maak geskiedenis midde-in ons wéreld.
Ons God kom maak bemoeienis met hierdie
alledaagse, bekende wéreld waarin ons elke

dag staan.
Of het ons dalk die betekenis van Kersfees
begin miskyk...begin romantiseer,

kommersialiseer en in die proses die betekenis
verloor.



Jesus gebore IN hierdie realiteit, in hierdie
deurmekaar wéreld van my. Dit is hier in die
morsigheid van dit alles tussen gebroke
verhoudings, finansiéle spanning, werksdruk,
familie intriges en politieke spanning wat ek
Hom sal vind

In die eerste plek sé die geboorteverhal vir ons,
dat Kersfees is nie maar net ‘'n mooi storie nie.
MAAR dit sé nie net vir ons DAT God mens
word in hieride wereld nie. Dit sé ook vir ons
op WATTER manier God sy geskiedenis in
hierdie wéreld kom maak — HOE HY DIT
DOEN...

Mens kan ook dit maklik miskyk dat God sy
geskiedenis kom maak dwarsdeur menslike
planne en skemas heen. Om die waarheid te
sé: God gebruik die planne en dade van
mense. Hy span dit in, rangskik dit, en te midde
daarvan laat Hy sy ryk kom.

Keiser Augustus vaardig 'n bevel uit dat daar’'n
sensus gehou moet word. Sy enigste oogmerk
daarmee is om die mense beter te kan belas —
vir eie gewin (goeie politikus) Jy kan jou indink
hoe die Jode daaroor gevoel het! En op grond
van sy opdrag vertrek Josef en Maria op die
moeisame tog van Nasaret na Betlehem, en so
word die Skrif vervul dat die Verlosser van die
wéreld in Betlehem gebore sou word, soos
Miga al eeue tevore voorspel het. Augustus het
nie eens geweet dat hy deel geword het van
God se geskiedenis nie, dat sy eie slinkse
planne deur God ingespan is om die profete-
woord in vervulling te laat gaan nie. Maar sé
werk God: Hy span mense se planne in, al is
hulle onbewus daarvan, al is dit in stryd met
hulle eie bedoelings, om sy koninkryk te laat
kom.

Ons sien dit ook in die vele naamlose en
misgekykte karakters by Jesus se geboorte: Die
wyse manne, die Herders, die herbergier. Dit
was almal gewone mense wat in hierdie wéreld
met al sy intriges van die dag besig was met
hulle gewone dagtake, en in die uitvoering
daarvan word hulle deel van God se storie met
hierdie wéreld.

In kort:

God maak bemoeienis met hierdie wéreld,
midde-in ons lewe van elke dag, midde die
paradokse en teensrydighede.

Sy koninkryk kom, dwarsdeur menslike planne
heen — die krisisse en die voorspoed.

En dit in en deur die lewens van gewone,
gelowige mense soos ek en jy wat besig is met
ons dagtake



